
Mentamálaráðið – INNANHÝSIS


Dagur: 02. september 2002


Skrátal: 34100/55-2


Máltal: 010569/40

Nøkur av sjónarmiðunum í samandrátti.
 
Føroya Lærarafelag:

Føroya Lærarafelag hevur sett spurning við leiklutin hjá læraranum í tilmælinum. Broytingar eru síðan gjørdar soleiðis, at felagið nú kann góðtaka hetta. Men Føroya Lærarafelag skilar sær rætt til at leggja uppí, tá ið tað snýr seg um setanarviðurskifti hjá limum tess.

Felagið legði dent á, at tá ið talan er um sernámsfrøði, so hevur hugburðurin hjá lærarum og skúla stóran týdning. Einstaka barnið kemur í fyrstu røð, og so má starvsfólkið laga seg eftir tí. Lærarar í fólkaskúlanum rópa eftir serkunnleika. Samstarv er eitt av lyklaorðunum. Fakfelagsspurningar mugu  loysast á skilabesta hátt. Tað er neyðugt at varðveita tali-hoyrilærararnar. Vandi er við at ”diagnostisera” ov nógv.

 
MBF

Gjørdi vart við, at hóast summir bólkar eitt nú felagið fyri autistar eru væl nøgdir við tilmælið, so eru tað aðrir, sum ikki síggja seg aftur í tí. Talan er her um t.d. DAMP/MBDF, Ashberger, Giktafelagið, stamarar og afasisjúklingar. Hesi vilja sleppa at leggja síni sjónarmið fram. 

 

MBF saknar kvalitetskriterii í lógini. Hetta kann t.d. vera, at fyri hvønn næming sær verður løgd ein ætlan, sum síðan verður eftirmett. Fyri hvøn næming/ brúkara skal gerast ein ætlan, sum inniheldur staðfesting, arbeiðsætlan, fremjing og eftirmeting.

 

MBF gjørdi vart við, at í skúlanum verða teir miðfirraðu tímarnir tiknir frá børnum við serligum tørvi. Hesir tímar skulu vera nýttir til tvílæraraskipan og lættari serundirvísing.

 

MBF saknar eisini eina skipan, sum hjálpir teimum menningartarnaðu at koma víðari, tá tey eru liðug í skúlanum. 

 

Tey lesiveiku eru ikki nevnd í tilmælinum, hóast hetta í øðrum londum eisini verður roknað sum eitt brek. 

 
Foreldur at menningartarnaðum meta ikki, at lærararnir hava neyðugan førleikan at undirvísa børnum teirra. Tað eigur at verða hugt gjølla eftir, hvørjir førleikar eru neyðugir í hvørjum einstøkum føri, og síðan skal ein ætlan leggjast samsvarandi hesum.

 
 
Foreldrafelag/-ráð í Skúlanum ì Sernámsdeplinum:

Foreldrafelagið hevur viðgjørt tilmælið og tekur undir við, at ein heildarloysn verður gjørd á økinum. Gott at greiningarmiðstøðin er við, tí neyðugt er við skjótari greining. Tað er tó eitt minus við tilmælinum, at foreldraávirkanin er ov veikt orðað.

 

Felagið vísti á, at tørvurin á skeiði fyri foreldrum og avvarðandi at deyvum børnum var stórur, og at tað var ógreitt, hvar deyv børn undir skúlaldur hoyra heima. Felagið vísti eisini á tørv á undirvísingartilfari til deyv.

 
Ráðgevar/serlærarar hjá Sernámsdeplinum:
Ráðgevar/serlærarar í Sernámsdeplinum hava viðgjørt tilmælið um sernámsfrøði og eru væl nøgdir við partar av tí.  Hildið verður tó, at hetta fer neyvan at loysa trupulleikarnar betur enn verandi skipan. Um verandi skipan hevði fingið fleiri pengar, so hevði hon kunnað virkað eins væl. 

Serlærarar seta fram ynski um fleiri tímar. Allir serlærararnir kenna, at teir allatíðina  arbeiða við lappaloysnum og fáa ikki gjørt arbeiði sítt nóg væl. Hetta slítir upp á fólk. Hildið verður, at um verandi skipan fær einar 15 - 20. mió. aftrat, so hava vit eina góða skipan.

 

Sagt verður, at skipanin í tilmælinum er ov bureakratisk. Viðvíkjandi serstovum, so verður sagt, at tað er ein góð skipan. Hetta hevur verið roynt áður á Skálafjørðinum við góðum úrsliti. Ráðgevarnir í økjunum eru ov einsamallir. Teir mæla til at gera serstovur í økjunum við føstum starvsfólki, sum hava ávísar heimildir. Alt, sum hevur við undirvísing og stuðul at gera, skal hoyra til MMS, og tað skulu vera greið mørk millum økini hjá MMS og AHS. Dentur verður lagdur á,  at ábyrgdarbýtið millum serstovu og skúlaleiðslu skal vera púra greitt.

 
Stjórin í Sernámsdeplinum:

Í 80´unum var serundirvísingin í onkrum skúla løgd niður. Miðfirraðu tímarnir vóru ístaðin nýttir til felagstiltøk so sum tvílæraraskipan. Eg haldi, at arbeiðsbólkurin fer ov lætt um hesar tímar. Viðvíkjandi setanini av hesum arbeiðsbólkinum, so var útgangsstøðið misnøgd við verandi skipan. Sjálvur haldi eg, at verandi skipan kann framvegis nýtast, henni tørvar bert tímar. Vit hava førleikan. Positivt, at barnið verður sæð sum ein heild í tilmælinum. MMS og AHS mugu arbeiða saman.Tað er ikki neyðugt at stovna eitt nýtt verk. Tað er neyðugt, at onnur enn fólkaskúlalærarar sleppa inn í skúlan. Eg haldi eisini, at í tilmælinum verða næmingarnir gjørdir til sjúklingar í ov stóran mun. Vandin er, at fólk halda, at ein diagnosa loysir allar trupulleikar. Vit skulu nýta hugsanirnar í hesum tilmælinum til at betra um verandi skipan. Viðvíkjandi greiningarmiðstøðini, so er her talan um 170 - 180 børn. Vit hava avtalur við sjúkrahúsið um serlæknar. Her er ikki neyðugt at byggja nýtt hús til greiningarmiðstøð. Hjálpartólamiðstøðin er undirmett í tilmælinum. Viðvíkjandi menning av starvsfólki okkara, so  fáa vit einki ment,av tí at vit hava ikki pening til hetta. Vit hava eisini fólk við kunnleika, men vit eru ov fá.

Ónøgdin við sernámsfrøðina hevur einki við verandi skipan at gera. Trupulleikin er vantandi pengar.

Viðvíkjandi førleikanum hjá lærarunum, so kann eg siga, at vit duga ikki alt, men vit duga nógv. Lærarar kunnu fáa eftirútbúgving, men her eru eingir pengar. Eg haldi, at neyðugt er við  taliinstitutti, sum hevur førleika at staðfesta, um talan er um talibrek ella ikki. Harumframt meti eg, at hoyritólatænastan er gloymd burtur í tilmælinum.

 

Lærarar í Sernámsdeplinum:

Spurt varð, um tann peningur, ið verður nýttur til næmingar við serligum tørvi, sum verða sendir til Danmarkar, var taldur við í teimum 90 mió., ið eru nevndar sum heildarveiting til sernámsfrøðiliga økið í tilmælinum. 

 
Eisini var spurt, um skipanarligu viðurskiftini í tilmælinum, herímillum skipanarligt tilknýti til MMS, leiðsluviðurskifti í Sertænastuni, setanar- og arbeiðsviðurskifti hjá lærarunum í Skúlanum í Sernámsdeplinum og støðuni hjá foreldraráðnum á skúlanum.

 

Starvsfólk í Sernámsdeplinum (børn undir skúlaaldur):

Hildið verður, at tað er nógv gott í tilmælinum, serliga í smb. við teir einstøku deplarnar við serkunnleika. Viðv. greiningarmiðstøðini, so er her talan um virksemi, sum fer fram í dag. Tó sær hetta út til bert at vera skrivstovuarbeiði. Viðv. leiðaranum á stovninum, so skal hann fyrst og fremst hava leiðaraevni, tað sama er galdandi fyri leiðararnar í serstovunum. Í dag eru nógv børn, sum hava trupulleikar, men onga diagnosu, ein ”gráur” bólkur av børnum. Her sakna starvsfólkini eitt taliinstitutt í tilmælinum, tí annars eru eingi viðgerðarstøð til hesi børn. Starvsfólkini halda, at Skúlin í SND hevur altíð verið taliinstitut. Av tí, at tað eru so nógv børn við talibreki, so er hetta framvegis neyðugt. Talilærarar í økjunum mugu hava møguleikan at leita sær serkøna hjálp á einum taliinstitutti.

Í tilmælinum er talan um at hava frítíðarskúlatilboð á SND eisini. Starvsfólkini halda, at tað er ikki heppið at hava skúla og frítíðartilboð á sama staði.  

Starvsfólkunum dáma væl hugskotið við serstovum. Hesar eiga at  arbeiða tvørfakligt. 

 
Deyvafelagið:

Ein dani, Peter Knudsen, skrivaði fyri nøkrum árum síðani eina rapport um støðuna hjá teimum deyvu. Tilmæli um sernásfrøði líkist nógv tí, sum var ført fram í hesi rapportini. Vit eru illa nøgd við, at arbeiðið við hesum fór í gongd, uttan at brúkararnir vóru tiknir við uppá ráð. Her er jú talan um nógv fólk tilsamans. Vit hava ikki bara deyv, men eisini onnur sum t.d. hoyrandi foreldur at deyvum børnum. Deyvaøkið er ógvuliga breitt, her er talan um bæði deyv og tunghoyrd. Hesi hava ikki somu trupulleikar. Í uppskotinum til Deyvadepil verður alt lagt saman. Vandi er tá fyri, at okkurt verður burtur. Óvissa er um, hvar teknmálsráðgevin skal vera. 

Hvar eru hjálpartólini til deyv? Hetta átti eisini at verið við. 

Íløtuni ganga 6 deyv børn í Venjingarskúlanum, men tey hoyra til Sernámsdepilin. Hetta er ikki gott, tey skuldu hoyrt til eitt stað. Neyðugt er at fáa skil á hesum. Hoyriklinikkvirksemið er flutt úr SND, tað er í lagi,av tí at tað kann líka so væl vera undir Landssjúkrahúsinum. Í álitinum stendur, at skúladepil skal vera í Deyvahúsinum, men tað er ikki gott, um allur serkunnleiki, fyrisiting og undirvísing verða flutt í Deyvahúsið. Deyvahúsið er eitt mentanarhús, sum skal taka sær av tí sosiala og mentanarliga tørvinum hjá deyvum. Undirvísing kann ikki vera har. Tey deyvu vera isolerað, um alt skal vera har. Harumframt er ov lítið pláss í Deyvahúsinum, tí deyv úr øllum Føroyum savnast har.

Tørvur er á einum næmingaheimi fyri deyv.Í løtuni búgva deyv saman við fólki við øðrum brekum. Hetta er ikki gott, av tí at tað er trupult hjá teimum deyvu at fyrihalda seg til onnur brekað. Hetta sama var eisini á Specialskúlanum. Deyv trívast best saman við deyvum í sambandi við bústað. Deyv børn úr øllum landinum koma til Havnar. Tey mugu hava okkurt at búgva í. Í løtuni býr ein genta í Deyvahúsinum, hon rindar sína leigu har sjálv. 

Viðvíkjandi deyvum børnum, so hava tey serligar skúlar til hesi í Danmark. Vit eiga at savna deyvu børnini t.d. í Tórshavn, so tey kunnu fáa undirvísing og hjálp til hoyritól  og aðra vegleiðing á sama stað.

Tá eitt deyvt barn verður føtt, skal familjan hava kunning um deyvadepil, barnagarð og skúla beinanvegin. Foreldrini skulu hava møguleika at velja. Læknar eiga at vita, at teir skulu vegleiða um hetta. Týdningarmikið, at barnið lærir teknmál beinanvegin, annars kann tað ikki fylgja við. Øll deyv børn í Íslandi flyta til Reykjavíkar. Familjan fær møguleikar til hetta. Ein annar bólkur eru tey deyv-blivnu, teimum tørvar eisini vegleiðing.

Aðrastaðni vera t.d. allar sjónvarpssendingar tekstaðar. Vit eru ógvuliga aftarlaga, tá ið talan er um at teksta sjónvarpstíðindi og onnur vanlig tíðindi. Tey deyvu fáa als ikki fylgt við í hesum. Tey fáa t.d. einki at vita  gjøgnum teir vanligu fjølmiðlarnar sum dag og viku ella útvarp. Tey vita t.d. lítið um politikk og onnur samfelagsviðurskifti. Ein deyvakonsulentur, sum skal vera brúgvin millum samfelagið og tann deyva, er bráðneyðugur. Hann skal ráðgeva teimum deyvu um alt, sum viðkemur tí dagliga lívinum umframt at ráðgeva foreldrum og næstringum teirra. Harumframt er eisini brúk fyri fleiri deyvatulkum.

 
Høgættarfelagið:

Støðan hjá stamarum í Føroyum er ikki góð. Sagt verður, at uml. 1% av fólkinum eru stamarar, sostatt skuldu verið uml. 500 stamarar í Føroyum. Viðgerðin er ógvuliga tilvildarlig. Formaður felagsins greiðir soleiðis frá: Eg gekk í skúla  í Eysturskúlanum og fekk taluviðgerð har 2 mánaðir í 83/84, so helt hetta uppat, tað vóru ikki ráð til meira. Síðan fekk eg hjalp á SND eina tíð, men hetta var sama søgan umaftur, tað steðgaði eisini upp. Eg fór síðan sjálvur til Danmarkar, har eg fekk hjálp. Eg fekk ongan stuðul til hetta. Eg ferðaðist til Danmarkar til talupedagog og havi fingið góða hjálp. Í Føroyum má hetta økið byggjast upp frá grundini, her er tørvur á talupedagogum og logopedum.

2 mánaðir, tað var tað heila. Nógvir stamarar byrgja seg inni, tí teir tora ikki at vera millum fólk. Tað er brúk fyri fólki við serútbúgving at taka sær av hesum økinum. Tá ið Marita Petersen var stjóri í SND tosaði eg við hana um hetta. Men tað mest vanliga var, at stamarar fingu talivenjing í 2. mdr., og síðan var tað liðugt. Stamarar hava brúk fyri longri viðgerð enn hetta. Teir mugu fáa uppgávur við at venja heima eisini umframt talivenjingar. Eg havi fingið uml. 1/3 av tí samlaðu viðgerðini. Hetta tekur langa tíð.

 
Serkunnleikin í Føroyum um hetta er ikki stórur, og her hevur ikki verið skipað fyri eftirútbúgving til lærararnar. Íløtuni fáa skúlabørn taliundirvísing til eitt vist. Taliuvísing var niðurprioriterað í 90'unum. Ein háttur at bøtt um hetta, var við skeiðum til talilærarar. 

Nógv verður gjørt við hetta økið í hinum Norðurlondunum. Gott samstarv er millum stamarar og talilærarar. 

 
Aðrastaðni, eitt nú í Århus, tóku nøkur fólk seg saman og gjørdu ein bólk, ið fór út á skúlar at ráðgeva talilærarum um undirvísing av hesum slagi. Næmingarnir vóru savnaðir í bólkar á 5 - 6 næmingar. Hetta kundi eisini verið gjørt í Føroyum. Álitið hugsar ikki um talilærarnar.

 

Felagið fyri MBD/DAMP-børn:

Felagið fyri MBD/DAMP-børn hevur gjørt viðmerkingar til Tilmæli um sernámsfrøði. í skrivi til arbeiðsbólkin, dagfest 28.10.01. MBF hevði boðið arbeiðsbólkinum til fundar um evnið, men eingin av teimum møttu upp. Tað sær út sum um MBD/DAMP ikki er accepterað sum brek í Føroyum. Hesi børn verða bólkað saman við nógvum øðrum.

Tey skulu hava øðrvísi viðgerð. Her má gerast okkurt fyri at lætta um innlæringina hjá teimum. MBD/DAMP-børn vera í álitinum koyrd í serstovurnar. Hetta verður ikki roknað sum brek. Hesi børn hava ein truplan uppvøkstur, og lærarar og pedagogar hava nógva trupulleikar av teimum. Felagið vil hava, at hetta verður tikið í álvara, og at okkurt serligt verður gjørt fyri hesi børn. Um tey fáa møguleikar, so kunnu tey mennast eins og øll onnur.

 
Børnini hava tað trupult í skúlanum. Um onkur á yvirornaðum støði kundi vegleitt lærarar við t.d. at leggja undirvísingina til rættis og við at ráðgivið familjuni, so hevði tað hjálpt nógv.

Felagið vil hava eina kjarnu við servitan, sum kann ráðgeva og vegleiða foreldrum og lærarum. Sum foreldur møtir tú ofta mótstøðu, tá ið talan er um at seta eina diagnosu á eitt barn. Um ein diagnosa var sett, so hevði alt gingið lættari. Sæð frameftir hevði tað verið ein íløga fyri samfelagið, um hesi børn fingu hjálp til at læra at uppføra seg sum vanlig vaksin fólk. Hetta arbeiðið kundi verið stýrt frá greiningarmiðstøðini.

 
Síðan byrjað vara at tosa um hesi børnini, er diagnosan  broytt fleiri ferðir. Í SND hevur man  ikki viljað sett diagnosu á næmingarnar. Tað eru nógv børn, sum passa inn í eina slíka. Ein bólkur átti at verið í greiningarmiðstøðini at taka sær av hesum. men man hevur verið bangin fyri, at ov nógv fóru at passa til eina slíka diagnosu, og at hetta fór at krevja nógv meira tímar. Harumframt tørvar eisini serkunnleiki á økinum.

 

Men fyrst og fremst er hetta ein spurningur um at viðurkenna hetta sum ein trupulleika. Um ikki okkurt verður gjørt at hjálpa hesum børnum, so er stórur vandi fyri, at tey enda sum kriminell sum vaksin. Í øðrum londum hevur man kanningar, sum vísa, at hetta hendir fyri 60% av teimum.

 

Felagið fyri MBD/DAMP-børn telur 35 limir. Slík børn eru ógvuliga trupul hjá foreldrum at hava, og lítil hjálp fæst. Ein danskur serlækni, Flemming Juul, hevur havt nakrar fyrilestrar um hetta í Føroyum. Hann hevur eisini kannað nøkur børn. Men tað er trupult at fáa fólkini í Sernámsdeplinum at viðurkenna hetta sum ein trupulleika. Tað sama er galdandi fyri autistar og aspberger børn, ið líkjast nógv MBD/DAMP-børnum

 
Vit hava ikki serkunnleika til hetta í Føroyum. Samanumtikið kann sigast:
 
                              Felagið kennir ikki síni sjónarmið aftur í tilmælinum um sernámsfrøði
                              Landssjúkrahúsið kann gera diagnosur við at senda børnini til Danmarkar
                             Sernámsdepilin góðtekur ikki diagnosurnar
                            Her má hugsast fakliga, ikki fíggjarliga
                             Ein niðurstøða má gerast til politikkararnar um hetta í   politisku viðgerðini av málinum.
 
Mentamálaráðið umsitur undirvísingar-, granskingar-, menta-,  og kirkjumál

